
Annotasiya. Böyük Azәrbaycan şairi Nizami Gәncәvinin “Sirlәr xәzinәsi”ndәn başlanan ağıl, hu-
manizm, әdalәt çağırışları özünün ali  mәqsәdinә çatmaq yollarında böyük mәsafә qәt etmişdir. Bu 
baxımdan “İskәndәrnamә” әsәri dahi şairin yaradıcılıq ideallarının möhtәşәm yekunu, ictimai vә bә-
dii cәhәtdәn ümumilәşdirilmiş parlaq nәticәsidir. Bu әsәrlә Nizami antik yunan elm vә mәdәniyyәt 
әnәnәlәrini yenidәn dirçәldәrәk, әdalәt vә insanlıq mövsuzusunu Azәrbaycan tәfәkkürü, ölkә ger-
çәkliklәri ilә uzlaşdırmış, geniş miqyasda әdәbi mühitә vә bәdii әsәrә gәtirmişdir. Bu әsәrdә şair bü-
tün ömrü boyu onu narahat edәn vә düşündürәn  problemlәri bir yerә cәmlәmiş, bizim qarşımızda 
әsl alim vә mütәfәkkir kimi çıxış etmişdir.  
O, istinad etdiyi elmi vә әdәbi әsәrlәrdәn heç birini tәkrar etmәyәrәk, “Leyli vә Mәcnun”da olduğu 
kimi, mәlum motivlәri fәrqli bir mәcraya doğru yönәltmәklә, yeni bir ideya-mәzmunu meydana 
qoymuşdur. Nizami Gәncәvi “İskәndәrnamә” epopeyası ilә tәkcә Azәrbaycan әdәbiyyatını deyil, 
geniş mәnada Şәrq әdәbiyyatını mәdhiyyәçilikdәn, şahnamәçilikdәn vә salnamәçilikdәn xilas et-
mişdir. 

cәmiyyәt, Azәrbaycan intibah әdәbiyyatı 
 

 

Mәqalә tarixçәsi: göndәrilib – 11.11.2021; qәbul edilib – 18.11.2021 
 

 
Nizami Ganjavi’s “Iskandarnameh”: 
Honor of the Azerbaijani literature 

 
Isa Habibbayli 

Academician, vice-president of ANAS 
General Director of Institute of Literature named after Nizami Ganjavi. Azerbaijan. 

E-mail: isa.habibbeyli@science.az 
 

Abstract. The call for intelligence, humanism and justice, that began with the “Treasury of 
Mysteries” of the great Azerbaijani poet Nizami Ganjavi, have maden inroads in realizing its 
greatest aim. From this perspective, “Iskendernameh” is a magnificent and socially and artistically 
generalized consequence of the genius poet's creative ideas. Nizami revived the ancient Greek 
science and culture with this work, and brought it into large-scale literary milleu and artistic work 
by harmonizing the topic of justice and humanity with Azerbaijani thinking and reality. In this 
work, the poet encapsulated the issues that worried him and made him think throughout his life, and 
acted as a true scientist and thinker before us. 
He did not replicate any of the scientific or literary works he cited, and as in “Leyli and Majnun”, 
he created a new idea-content from the certain motives in a different direction. Nizami Ganjavi with 
his epopee “Iskendername” preserved not just Azerbaijani literature, but also Eastern literature from 
the panegric, shahnameh, and chronicle. 

Giriş / Introduction 

 
Böyük Azәrbaycan şairi Nizami Gәncәvi öl-

mәz “Xәmsә”sinin hәr pillәsini hәyat vә sәnәt 
nәrdivanı kimi qalxaraq, görkәmli mütәfәkkir 
sәviyyәsinә yüksәlmişdir. Dahi şairin lirikası 
onun zәngin poeziyasının romantik qanadları 
funksiyasını hәyata keçirir. “Sirlәr xәzinәsi” 
poeması ictimai mahiyyәtinә görә Nizami Gәn-
cәvinin dәrin hikmәt xәzinәsidir. “Sirlәr xәzi-
nәsi” poeması hәm dә şairin proqram әsәridir. 
Nizami Gәncәvi bütün yaradıcılığı boyu “Sirlәr 
xәzinәsi”ndә qaldırdığı problemlәri müxtәlif 
hәyat hadisәlәri, cәlbedici süjetlәr vә bir-birin-
dәn fәrqli obrazlar vasitәsilә canlandırmaqla 
yeni әsәrlәr yaratmışdır. “Sirlәr xәzinәsi” eyni 
zamanda hәm dә mükәmmәl sәnәt xәzinәsidir. 
Epik cizgilәri olan süjetli lirikadan “Sirlәr xәzi-
nәsi” mәnzum hekayәtlәrinә keçid Nizaminin 
yaradıcılığında sәnәtkarlıq baxımdan yeni üfüq-
lәr açmışdır. Bütün bunlara görә әslindә Nizami 
Gәncәvinin ömür vә sәnәt dünyası bәdii yaradı-
cılıq alәminin bitib-tükәnmәz sirlәr xәzinәsinә 
doğru aparan tale yolunun möhtәşәm hekayәti-
dir. “Xosrov vә Şirin” poemasında eşqin vә ağı-
lın hakimiyyәtinin mümkünlüyünü sınaqdan çı-

xarmış Nizami Gәncәvi insanlığın, әdalәtin, 
mәnәvi alәmin, idrakın fәth edilmәsini taxt-tacı 
saxlamağın çәtin vә zәruri şәrti olması qәnaәti-
nә gәlmişdir. “Leyli vә Mәcnun” poemasında 
Nizami Gәncәvinin özü dә, qәhrәmanları da dә-
rin vә ibrәtamiz eşq macәrası yaşamış, mәnәvi 
tәkamülün, ağılın, kamilliyin vә sәdaqәtin әbә-
diyyәtini göz önünә gәtirmişlәr. Bundan başqa, 
sәnәtkarlıq baxımından “Xosrov vә Şirin” epik 
poema, “Leyli vә Mәcnun” isә mәnzum eşq 
dastanı kimi dә Azәrbaycan әdәbiyyatı tarixinin 
nadir hadisәlәridir.  

Dahi şair “Yeddi gözәl” poemasında bir da-
ha eşqin, mәnәviyyat dünyasının, ağılın, insan-
lığın, әdalәtin qazanılmasının zәrurәtini fәrqli 
hadisәlәrin fonunda tәqdim etmişdir. Bәhram 
şahın dünyanın yeddi iqlimindәn gәtirilmiş yed-
di gözәllә cazibәdar söhbәtlәri sadәcә eşq ma-
cәrası olmayıb, tәsirli şәkildә ifadә olunmuş in-
sanlıq vә mәnәviyyat dәrslәridir. Belәliklә, Ni-
zami Gәncәvinin “Sirlәr xәzinәsi”ndәn başla-
nan ağıl, humanizm, әdalәt çağırışları özünün 
әsl ali mәqsәdinә çatmaq yollarında böyük mә-
safә qәt etmişdir.  
 

Әsas hissә / Main Part 
 

Bu mәnada “İskәndәrnamә” әsәri Nizami 
Gәncәvinin yaradıcılıq ideallarının möhtәşәm 
yekunu, ictimai vә bәdii cәhәtdәn böyük mәha-
rәtlә ümumilәşdirilmiş parlaq nәticәsidir. Niza-
mi Gәncәvinin 1197-1203-cü illәrdә yazılmış 
“İskәndәrnamә” poeması böyük sәnәtkarın zәn-
gin vә çoxcәhәtli yaradıcılığının zirvәsindә da-
yanır. Bu әsәrlә Nizami antik yunan elm vә mә-
dәniyyәti әnәnәlәrini yenidәn dirçәldәrәk, әda-
lәt vә insanlıq mövzusunu Azәrbaycan tәfәkkü-
rü, ölkә gerçәkliklәri ilә uzlaşdıraraq, geniş 
miqyasda әdәbi mühitә vә bәdii әsәrә gәtirmiş-
dir. Haqlı olaraq deyildiyi kimi, “Nizami Gәn-
cәvi burada (“İskәndәrnamә”dә – İ.H.) bizim 

qarşımızda әsl alim vә mütәfәkkir kimi çıxış 
edir. Bu әsәrdә o, bütün ömrü boyu onu narahat 
edәn vә düşündürәn problemlәri bir yerә cәm-
lәşdirmişdir. Ona görә dә bu poema ağlının bü-
tün qeyri-adi genişliyi vә onun böyük ürәyini 
hәmişә yandıran insana alovlu mәhәbbәti ilә 
Nizaminin hәqiqi baxışlarını dәrk etmәk üçün 
daha çox vә әvәzsiz material verir” [5, s.122].  

Dahi şair “İskәndәrnamә” poemasını yaz-
maq üçün әdәbi-tarixi mәnbәlәri diqqәtlә öy-
rәnmiş, bu böyük şәxsiyyәt haqqında pәrakәndә 
halda sәpәlәnmiş mәlumatları yaradıcı şәkildә 
tәhlildәn keçirәrәk, mövzunu öz mәqsәdinә 
doğru istiqamәtlәndirmişdir. O, istinad etdiyi 

elmi vә әdәbi әsәrlәrdәn heç birini tәkrar etmә-
yәrәk, “Leyli vә Mәcnun”da olduğu kimi, mә-
lum motivlәri fәrqli bir mәcraya doğru yönlәn-
dirmәklә yeni bir ideya-mәzmunu meydana 
qoymuşdur.  

 
Hәr köhnә nüsxәdәn әsas alaraq, 
Onu öz şeirimlә bәzәdim ancaq. 
Әn qәdim tarixi әsәrlәrdәn mәn, 
Yәhudi, nәsrani, pәhlәvilәrdәn 
Әn incә sözlәri әlimә saldım, 
Qabığı ataraq, mәczini aldım. 

Nizami Gәncәvi öz әsәrindә hәtta İskәndәrin 
hәyatı haqqındakı yanlışlıqları da aradan qaldır-
mışdır. O, İskәndәrin guya İran hökmdarı Dara-
nın oğlu olmasına dair әdәbi-tarixi mәnbәlәrdә 
yayılmış uydurma görüşlәri bir kәnara qoymuş 
vә onun Yunan hökmdarı Feylәqusun (Filipin) 
oğlu olduğunu qәti şәkildә göstәrmişdir: 

 
Azәrpәrәst dehqan başqa cür rәvayәt edir, 
Onun nәslini Daraya bağlayır. 
Mәn elә ki, tarixlәri müqayisә etdim, 
Hәm dә izzәdşünas kişinin әsәrinә nәzәr saldım. 
Hәm onlarda, hәm dә bunda doğru söz yoxdur. 
Uydurma sözlәrin dürüstü yoxdur. 
Hәr diyarın rәvayәtindәn düz olanı ancaq  

budur, 
Ki, şәhriyar Feylәqusdan törәmişdir. [4, s.67] 

 
Nizami Gәncәvi dünya fatehi Makedoniyalı 

İskәndәr surәtini özünün humanizm vә әdalәt 
ideyalarına uyğun şәkildә mükәmmәl şәxsiyyәt 
olaraq yaratmışdır. Bununla belә, şair İskәndә-
rin hәyatı vә yürüşlәri haqqında müxtәlif mәn-
bәlәrdәki mәlumatları da diqqәtlә izlәmişdir. 
Nizami İskәndәri ilk növbәdә döyüş zamanı әl-
verişli mövqe seçmәk, fövqәladә cәsarәt göstәr-
mәk, ordunu ruhlandırmaq vә inandırmaq baca-
rıqlarına malik olan sәrkәrdә kimi tәqdim et-
mişdir. Onun tәsvirlәrindә vә tәqdimatında İs-
kәndәr hәm dә ayrı-ayrı ölkәlәrlә sülh danışıq-
ları aparan müdrik siyasәtçi, hәr yerdә әdalәt 
carçısı olan hökmdar vә kamil şәxsiyyәt kimi 
tәrәnnüm olunmuşdur. Şair eyni zamanda İs-
kәndәrin qüdrәtli sәrkәrdәdәn böyük şәxsiyyәtә 
doğru keçdiyi tәkamül proseslәrini dә bütün tә-
biiliyi ilә tәsvir etmişdir.  

Möhtәşәm epopeya olan “İskәndәrnamә” 
Azәrbaycan әdәbiyyatında hәm dә ilk dilogiya 
kimi diqqәti cәlb edir. Әsәrin birinci hissәsi 
olan “Şәrәfnamә”dә Makedoniyalı İskәndәrin 
hәrbi yürüşlәrinin fonunda Nizami Gәncәvinin 
әdalәtli hökmdar vә ideal cәmiyyәt axtarışlarına 
dair görüşlәri öz әksini tapmışdır.  

İskәndәrin öz ölkәsini deyil, bütün xalqları 
vә ölkәlәri dә xoşbәxtliyә, firavanlığa çatdır-
maq üçün etdiyi yürüşlәr, mәharәtlә apardığı 
savaş sәhnәlәri, fәth etdiyi ölkәlәrdә qurduğu 
әdalәtli hәyat tәrzi tarixdә yaşamış böyük fate-
hin tәrcümeyi-halından çox Nizami Gәncәvinin 
ideallarının tәcәssümüdür. Bu mәnada İskәndәr 
obrazı rezenyor surәt olub. Nizami Gәncәvinin 
әsәrlәrindә, o cümlәdәn “İskәndәrnamә”dә 
meydana qoyduğu ideyaların qüdrәtli daşıyıcı-
sıdır. “Şәrәfnamә” Makedoniyalı İskәndәrin 
Avropadan Asiya qitәsinә qәdәrki hәrbi yürüş-
lәri ilә qazandığı şәrәfli zәfәrlәrin tәntәnәsi fo-
nunda Nizami Gәncәvinin әdalәtli hökmdar vә 
ideal cәmiyyәt haqqındakı fikirlәrini, qәnaәtlә-
rini vә baxışlarını ifadә edir. 

“İqbalnamә” hissәsindә isә şair mütәfәkkir 
baxışlara malik dövlәt xadimi olan İskәndәrdәn 
söz açmışdır. Nizami Gәncәvi “İqbalnamә”dә 
dövlәtin idarә olunmasında ağılın, elm amilinin 
vә müdrikliyin rolunu ön mövqeyә çәkmişdir. 
Әsәrdә Makedoniyalı İskәndәrin dövrünün gör-
kәmli alimlәri olan Aristotel, Platon, Hermes, 
Bәlinas, Sokrat, Fales, Forfiriyusla söhbәtlәrinin 
vә mәslәhәtlәşmәlәrinin tәsviri Nizami Gәncәvi-
nin ideal cәmiyyәtin formalaşmasında elmin, 
müdriklik vә kamilliyin әhәmiyyәtini tәsdiq et-
mәyә imkan yaradan fikirlәr irәli sürmәsinә zә-
min hazırlayır.  

Tәqdim etdiyi elm xadimlәrindәn hәr birinin 
fikirlәrinә hörmәtlә yanaşan Nizami Gәncәvi 
onların baxışlarından özünün mәnәvi tәmizlәn-
mә, әdalәtli idarәetmә vә ideal cәmiyyәt haq-
qındakı görüşlәrini diqqәt mәrkәzinә çәkmәk 
üçün bacarıqla istifadә etmişdir. Bununla belә, 
Nizami antik dövrün görkәmli elm xadimi Aris-
totelin ideyalarına, onun universal elmi düşün-
cәyә vә uzaqgörәnliyә malik olmasına xüsusi 
rәğbәt bәslәmişdir. “İskәndәrnamә” poemasın-
da Aristotel Nizami Gәncәvinin tәsәvvüründәki 
ideal müdrik şәxsiyyәt modelinin bәdiilәşdiril-
miş obrazıdır. Fikrimizcә, çoxcәhәtli dәrin bi-

liklәrә malik olmasına, geniş dünyagörüşünә, 
müdrik fikirlәrinә vә uzaqgörәnliyinә görә Ni-
zami Gәncәvi dә Azәrbaycanın Aristotelidir. 

Qәdim yunan elmi vә mәdәniyyәtini yenidәn 
dirçәltmәklә qәlәmә aldığı “İskәndәrnamә” poe-
ması ilә Nizami Gәncәvi Azәrbaycan әdәbiyya-
tına fәlsәfi dәrinlik vә bәşәri mәzmun gәtirmiş-
dir. Bu yolla o, mәnsub olduğu xalqın, Şәrqin vә 
geniş mәnada insanlığın hәyatında humanizmә 
vә әdalәtә, elmә, ağıla vә idraka әsaslanmaqla 
yeni bir inkişaf mәrhәlәsi yaratmağın mümkün-
lüyünә inam oyatmışdır. Qәdim dövr vә Orta 
әsrlәr Azәrbaycan әdәbiyyatında, bәlkә dә ge-
niş mәnada Şәrq xalqları әdәbiyyatında Nizami 
Gәncәvi qәdәr elmi biliklәri tәşviq edәn, cәmiy-
yәtin inkişafında vә insanın mәnәvi tәkamülündә 
elmin roluna yüksәk qiymәt verәn ikinci bir sә-
nәtkar göstәrmәk çәtindir. Mütәfәkkir şairin 
canlandırmaq istәdiyi mәnәvi oyanış, huma-
nizm vә kamillik ideyaları nәticә etibarilә yaşa-
dığı cәmiyyәtin ictimai-mәdәni tәrәqqisinә vә 
hәrtәrәfli inkişafına ünvanlanmışdır. Bu uzaq-
görәn ideyalar öz növbәsindә Azәrbaycanda vә 
Şәrq alәmindә intibah mәdәniyyәtinin forma-
laşdırmasına vә inkişaf etdirilmәsinә tәkan ver-
mişdir. Bütün yaradıcılığı boyu izlәdiyi vә da-
vam etdirdiyi hәmin ideyalar “İskәndәrnamә” 
poemasında genişliyi reallıqları ilә birlikdә әks 
etdirilmişdir. Bu mәnada “İskәndәrnamә” Azәr-
baycan intibah әdәbiyyatının nizamnamәsidir. 
Nizami Gәncәvi Şәrq Renessansının әsas yara-
dıcılarından biri, Azәrbaycan intibah әdәbiyya-
tının banisidir.  

Hәm “Şәrәfnamә”dә vә hәm dә “İqbalna-
mә”dә Makedoniyalı İskәndәrin obrazının әsas 
yer tutması bu hissәlәri bir-biri ilә üzvi surәtdә 
bağlı olan tam, bütöv bir bәdii әsәrә çevirir. 
“İskәndәrnamә” tam olaraq makedoniyalı fateh 
İskәndәrin mәnzum dastanıdır. Adında ifadә 
edildiyi kimi, “İskәndәrnamә” dünya fatehi ki-
mi qәbul olunmuş Makedoniyalı İskәndәrin 
epopeyasıdır. Nizami Gәncәvi bu әsәrlә Make-
doniyalı İskәndәrin Qәrbdәn başlanan hәyat vә 
mübarizә yolunun, Şәrq ölkәlәrinә: Qafqaza, 
İrana vә Hindistana qәdәr davam edәn hәrbi yü-
rüşlәrinin möhtәşәm epopeyasını yaratmışdır.  

Dahi şair İskәndәri ilk növbәdә elmә vә hәr-
bә әsaslanan Qәrb hakimiyyәt modelinin timsa-
lı kimi tәqdim etmişdir. Lakin Nizami Gәncәvi-

nin tәqdimatında Şәrq ölkәlәrinә hәrbi yürüşlәri 
zamanı rast gәldiyi insanların yüksәk mәnәviy-
yatı vә müdrikliyi ona dәrindәn tәsir edәrәk, İs-
kәndәrin kamil şәxsiyyәt vә әdalәtli hökmdar 
obrazını tamamlamışdır. Bu baxımdan Azәr-
baycan hökmdarı Nüşabә ilә İskәndәrin ibrәta-
miz görüşünün tәsviri Nizami Gәncәvinin bәdii 
kәşfi sayılmağa layiqdir. Müdriklik mücәssә-
mәsi kimi Şәrq hökmdar tipini tәcәssüm etdirәn 
Nüşabә ilә İskәndәrin dialoqu hәrbә, gücә әsas-
lanan hakimiyyәtlә mәnәviyyatın vәhdәtinin 
qüdrәtli hökmdarın ideal insana çevrilmәsindә-
ki rolunu әyani şәkildә tәcәssüm etdirir. Azәr-
baycan qadın hökmdarı Nüşabәnin elçi sifәtindә 
gәlmiş İskәndәrlә görüşü zamanı Azәrbaycan 
qonaqpәrvәrliyinin nümunәsi kimi süfrәyә hәr 
cür yemәklәr düzdürmәklә yanaşı, hәm dә şa-
hәnşahın qarşısına qiymәtli daş-qaşla dolu bir 
neçә xonça da qoydurması düşünülmüş vә ibrә-
tamiz bir hadisәdir. Vә Azәrbaycan hökmdarının 
Makedoniyalı İskәndәrә xonça әhvalatı ilә әla-
qәdar verdiyi aşağıdakı şәrh hәm dә hakimiyyә-
tin mahiyyәtini izah etmәk baxımından Nizami 
Gәncәvi baxışlarının ümumilәşmiş yekunudur: 

 
Nüşabә gülәrәk söylәdi şaha: 
– Daşın ki, boğaza yolu yox daha, 
Faydasız, yaramaz belә daş üçün 
Bu qәdәr vuruşmaq, çarpışmaq neçin? 
İndi ki, yemәyә yaramaz bu daş, 
Dünyada onunla ucalarmı baş? 
Dәyәrsiz bir daş ki, olmayır yemәk, 
Onunçün bu qәdәr zәhmәt nә gәrәk? 
Yollardan daşları atmaq lazımkәn, 
Daşı daş üstünә qoyursan nәdәn? 
Bu daşdan doyunca hәr kәs ki, aldı, 
Yemәdi, daş yenә yerindә qaldı... [3, s.217] 
 
Azәrbaycan hökmdarı Nüşabә Nizami Gәn-

cәvinin tәqdimatında ağıla vә müdrikliyә әsas-
lanan dövlәt hakimiyyәtinin tәcәssümü kimi 
tәsvir olunur. Nizami Gәncәvi eyni zamanda 
Makedoniyalı İskәndәrin dә fәaliyyәtindә elm 
vә ağıl faktorunun özünәmәxsus mühüm yer 
tutduğunu diqqәtә çatdırmışdır. Belәliklә, Niza-
mi Gәncәvi “İskәndәrnamә” poemasında ideal 
cәmiyyәt vә әdalәtli hökmdar üçün hәrbi vә iq-
tisadi güclә ağıl vә müdrikliyin vәhdәti modeli-
ni irәli sürmüş vә qәnaәtlәrini zәngin hәyat ha-

disәlәri vasitәsilә әsaslandırmışdır.  
Mәlum olduğu kimi, Nizami Gәncәvinin ya-

radıcılığında Azәrbaycan mövzusunun özünә-
mәxsus yeri vardır. Nizaminin şeirlәri vә 
“Xәmsә”si türk ruhunun, Azәrbaycanlı düşün-
cәsinin bәdii ifadәsidir. O, әsәrlәrinin mövzusu-
nu azәrbaycanlı kimi düşünüb, fars dilindә qә-
lәmә almışdır. “İskәndәrnamә” poemasında da 
Qәrb hәyatı ilә bağlı olan mövzu böyük mәha-
rәtlә Azәrbaycan gerçәkliklәri ilә әlaqәlәndiril-
mişdir. İskәndәr-Nüşabә münasibәtlәrindә Azәr-
baycan-Şәrq müdrikliyi mәsәlәsini diqqәt mәr-
kәzinә çәkәn Nizami Gәncәvi, eyni zamanda, 
“İskәndәrnamә” poemasında doğma vәtәninin 
tәbii gözәlliklәrini dә ilhamla tәrәnnüm etmiş-
dir. Әsәrdә Bәrdәnin tәrifinә hәsr olunmuş poe-
tik parçada şairin Vәtәn sevgisi qabarıq şәkildә 
ifadә olunmuşdur. Nizami Gәncәvi Bәrdәnin 
timsalında bütövlükdә Azәrbaycan tәbiәtinin 
nadir gözәlliklәrini vәsf etmişdir. Bu mәnada 
“Bәrdәnin tәrifi” şeirini ümumilәşdirilmiş şә-
kildә “Azәrbaycanın tәrifi” dә adlandırmaq 
olar. Yaxud da şeirdәki “Bәrdә nә gözәldir” 
sözlәrini “Ölkәm nә gözәldir” sözlәri ilә әvәz 
etsәk, ifadә olunan mәna vә mәtlәb dәyişmәz 
olaraq qalar. “Bәrdәnin tәrifi” Nizami Gәncәvi-
nin poetik Azәrbaycannamәsidir: 

 
Bәrdә nә gözәldir, necә qәşәngdir, 
Yazı da, qışı da güldür, çiçәkdir. 
İyulda dağlara lalәlәr sәpәr, 
Qışını baharın nәsimi öpәr. 
O yaşıl meşәsi cәnnәtә bәnzәr, 
Şәn әtәklәrinә bağlanmış kövsәr, 
Söyüdlük çöllәrә vermişdir zinәt, 
Ağ bağı elә bil hәqiqi cәnnәt. 
Qırqovul yuvası hәr sәrv ağacı, 
Oxuyur kәklәyi, ötür turacı. 
Sәssizlik içindә dincәlir gülşәn, 
Torpağı silinmiş qayğı, kәdәrdәn. 
Reyhan yaşıldır illәr uzunu, 
Hәr çeşid naz-nemәt bürümüş onu. 
Yem üçün quş gәlәr bu gözәl yurda 
İstәsәn quş südü taparsan burda. 
Torpağı yoğrulmuş qızıl suyundan, 
Elә bil hәr yanda bitmiş zәfәran. 
O yaşıl yerlәri dolaşıb gәzsәn, 
Şәnlikdәn başqa bir xәyal görmәzsәn.  

[2, s.201-202] 

Nәhayәt, “İskәndәrnamә” poemasında tәq-
dim etdiyi “Xoşbәxtlәr ölkәsi” böyük mütәfәk-
kir şairin ideal cәmiyyәt axtarışları sahәsindә 
gәlib çatdığı әn uca zirvәdir. Bu utopik ölkәdә 
hәyat vә cәmiyyәt mәsәlәlәrinin bәrabәrlik üzә-
rindә qurulmasının tәsviri, orada insanların bü-
tün haqlarının vә azadlıqlarının tәmin olundu-
ğunun göstәrilmәsi Nizami Gәncәvinin arzu et-
diyi ideal cәmiyyәt haqqındakı xәyali tәsәvvür-
lәrinin ümumilәşdirilmiş nәticәsidir. Akademik 
Mәmmәd Cәfәr Cәfәrovun haqlı olaraq yazdığı 
kimi, “Bәrabәrlik şәhәri”nin (“Xoşbәxtlik ölkә-
si”nin – İ.H.) tәsvirinә şairin ömrünün axırla-
rında gәldiyi bir fikir kimi deyil, ona qәdәr cә-
miyyәt quruluşu haqqındakı utopik fikirlәrinin 
yekunu, hәm dә büllurlaşmış yekunu kimi bax-
maq lazımdır” [1, s.110]. 

Nizami Gәncәvi “İskәndәrnamә” poemasın-
da “Xoşbәxtlәr ölkәsi” adı ilә tәqdim etdiyi uto-
pik dövlәtçilik modeli ilә nәinki özünün sәlәflә-
rini vә müasirlәrini, hәtta özündәn sonra gәlәn 
görkәmli Avropa Renessansı mütәfәkkirlәrini 
dә qabaqlamış vә ötüb keçmişdir.  

Nizami Gәncәvinin “İskәndәrnamә” әsәri 
janr baxımından epopeyadır. Әsәrin hәcminin 
genişliyi, böyük bir epoxanın hadisәlәrini vә ta-
rixi şәxsiyyәtlәrini әks etdirmәsi, irәli sürülәn 
ideyaların möhtәşәmliyi “İskәndәrnamә”ni epo-
peya adlandırmaq üçün tam әsas verir. Belәlik-
lә, “İskәndәrnamә” – Azәrbaycan әdәbiyyatın-
da şeirlә yazılmış birinci mәnzum tarixi epope-
ya kimi dә mühüm әhәmiyyәtә malikdir.  

“İskәndәrnamә”, fateh Makedoniyalı İskәn-
dәr ilә insan vә şәxsiyyәt İskәndәri vәhdәtdә 
tәqdim edәn möhtәşәm epopeyadır. 

“İskәndәrnamә” – Azәrbaycan әdәbiyyatın-
da hökmdarın ağıl vә mәnәviyyatını ön mövqe-
yә çәkәn, qılıncla qәlәmin vәhdәtinin qüdrәtini 
isbat edәn yeni tipli şahnamәdir.  

“İskәndәrnamә” – Azәrbaycan әdәbiyyatının 
Platon Akademiyasıdır. “Şәrәfnamә” – Azәr-
baycan әdәbiyyatının Sokrat müdrikliyi, “İqbal-
namә” isә әdәbiyyatımızın Aristotel dәrinliyi-
dir. Nizami Gәncәvi “İskәndәrnamә”dә antik 
dövrün yunan alimlәri ilә bәrabәr, digәr Qәrb 
vә Şәrq alimlәrinin dә obrazlarını yaratmaqla 
vә onların ideyalarından istifadә etmәklә, hәtta 
Platon Akademiyasının da sәdlәrini aşmışdır.  

Nizami Gәncәvinin tәsvir etdiyi, obrazlarını 
yaratdığı yeddi müdrik alim antik yunan elmi 
mühitindәki müdriklik modelinin tәcәssümü ol-
sa da, ilk dәfә olaraq Qәrb vә Şәrq elmi fikrinin 
nümayәndәlәrinin müştәrәk iştirakı ilә әdәbiy-
yatda formalaşdırılmış fәrqli bir Alimlәr Mәcli-
sidir. “İskәndәrnamә”dә Әrәstü, Әflatun, Val-
lis, Bәlinas, Sokrat, Fәrfuryus vә Hürmüzlә bir-
likdә “Nizaminin dediklәri”nin dә bәrabәr sә-
viyyәdә yer alması dahi şairin cәmiyyәtin yeni 
inkişafı üçün daha geniş imkanlara malik Niza-

mi Gәncәvi Mәclisi tәklif etdiyini göstәrir. Bu-
na әlavә olaraq “İqbalnamә”dә yeddi müdriklә 
vә Nizami Gәncәvi ilә birlikdә fateh İskәndәrin 
deyil, peyğәmbәrlik mәrtәbәsinә yüksәlmiş mü-
tәfәkkir İskәndәrin dә hadisә vә proseslәrә mü-
daxilә etmәsi vә müzakirә edilәn dünya hadisә-
lәrinin miqyasına görә, Nizami Gәncәvi Mәcli-
sin mahiyyәt etibarilә bәşәriyyәtin ehtiyac duy-
duğu Ümumdünya Mәslәhәt Mәclisi vә ya Bey-
nәlxalq Elmi Şura funksiyalarını hәyata keçirdi-
yini nümayiş etdirir. 

  
Nәticә / Conclusion 

 
Nizami Gәncәvi “İskәndәrnamә” epopeyası 

ilә tәkcә Azәrbaycan әdәbiyyatını yox, geniş 
mәnada Şәrq әdәbiyyatını mәdhiyyәçilikdәn, 
şahnamәçilikdәn vә salnamәçilikdәn xilas et-
mişdir. 

“İskәndәrnamә” poemasının “Şәrәfnamә” 
hissәsini Abdulla Şaiq 1940-ci ildә orijinaldan 
Azәrbaycan dilinә tәrcümә etmişdir. Әsәrin 
“İqbalnamә” hissәsi dә eyni ildә Mikayıl Rza-
quluzadәnin tәrcümәsindә orijinalın ruhuna uy-
ğun şәkildә Azәrbaycan auditoriyasına çatdırıl-
mışdır. Bundan sonra isә “İskәndәrnamә” Xalq 
şairi Xәlil Rza Ulutürk tәrәfindәn yenidәn 
Azәrbaycan dilinә poetik tәrcümә olunmuşdur.  

Nizami Gәncәvi yaradıcılığı, mövzusu vә 
ideyaları etibarilә bütün dövrlәr vә zamanlar 
üçün aktual vә әhәmiyyәtli sәslәnәn böyük söz 
vә hikmәt xәzinәsidir.  

“İskәndәrnamә” – Nizami Gәncәvinin qәh-
rәmanlıq vә müdriklik dastanı, Azәrbaycan 

әdәbiyyatının Şәrәfnamәsidir.  
“İskәndәrnamә” – tәkcә Nizami Gәncәviyә 

yox, bütövlükdә Azәrbaycan әdәbiyyatına şәrәf 
gәtirәn möhtәşәm sәnәt abidәsidir. 

Makedoniyalı İskәndәr haqqında dünya әdә-
biyyatında çox әsәrlәr yazılsa da, dünyanın әn 
mükәmmәl “İskәndәrnamә”sini Nizami Gәncә-
vi yaratmışdır.  

Dünya şöhrәtli Makedoniyalı İskәndәr Niza-
mi Gәncәvinin “İskәndәrnamә”si ilә tarixdә vә 
әdәbiyyatda әbәdilәşdirilmişdir.  

Nizami Gәncәvi Azәrbaycan әdәbiyyatının 
Makedoniyalı İskәndәridir. Makedoniyalı İs-
kәndәr qılıncı, Nizami Gәncәvi isә qәlәmi ilә 
dünyanı fәth etmişdir. 

Böyük Azәrbaycan şairi Nizami Gәncәvinin 
idealları vә onun adı ilә bağlı olan sәnәt әnәnә-
lәri yaşayır vә dünya әdәbi-ictimai fikrini daim 
irәli aparmağa, sülhә, humanizmә vә әdalәtә 
qovuşdurmağa xidmәt edir. 

Резюме. Призывы к разуму, гуманизму, справедливости, звучащие в «Сокровищнице тайн» 
азербайджанского поэта Низами Гянджеви, были трудным длительным путём его самого к 
достижению возвышенной цели. Произведение «Искендернаме» в творчестве великого поэта 
явилось блестящим итогом с точки зрения достижения всеобщих великих общественных и 
художественных идеалов. Этим произведением Низами Гянджеви возродил традиции 
античной греческой культуры и науки, соединив с азербайджанским мышлением и реалиями 
страны в широком масштабе литературной среды и в художественных произведениях тему 
справедливости и гуманизма.  Поэт,  соединив проблемы, волновавшие его в течение всей 
жизни, выступает перед нами как истинный учёный и мыслитель. Не повторяя произведений, 
к которым он обращался в процессе своего творчества, он использовал уже известные мо-
тивы в новом воплощении, как, например, в «Лейли и Меджнуне» своим новым идейно-
тематическим содержанием. В эпопее «Искендернаме» Низами Гянджеви отошёл от 
существующего не только в азербайджанской, но в широком смысле всей литературе 
Востока летописного восхваления, прославления шахов.    
Ключевые слова: Низами Гянджеви, «Искендернаме», отважный полководец, Искендер 
Македонский, идеальное общество, литература азербайджанского возрождения 
 

 
 

 12 Filologiya vә Sәnәtşünaslıq, 2021, № 2


